
………….............................. 2017 թվականի N ……….. – Ն
ԱՊՐԱՆՔՆԵՐԻ ԴՐՈՇՄԱՎՈՐՄԱՆ ԿԱՆՈՆՆԵՐԸ ՍԱՀՄԱՆԵԼՈՒ ՄԱՍԻՆ
Հիմք ընդունելով Հայաստանի Հանրապետության հարկային օրենսգրքի 394-րդ հոդվածի 8-րդ մասը` Հայաստանի Հանրապետության կառավարությունը որոշում է.

1. Սահմանել ապրանքների դրոշմավորման կանոնները՝ համաձայն հավելվածի:
2. Սույն որոշումն ուժի մեջ է մտնում 2018 թվականի հունվարի 1-ից:
 
Հավելված 

ՀՀ կառավարության 2017թվականի
______________-ի ______-ի N _____-Ն որոշման
ԿԱՆՈՆՆԵՐ
ԱՊՐԱՆՔՆԵՐԻ ԴՐՈՇՄԱՎՈՐՄԱՆ 

1. Սույն կանոններով կարգավորվում են ապրանքների դրոշմավորման հետ կապված հարաբերությունները։
2. Սույն կանոններին համապատասխան` 

1) ակցիզային դրոշմանիշերով (այսուհետ՝ դրոշմանիշ) դրոշմավորման ենթակա են Հայաստանի Հանրապետության հարկային օրենսգրքի (այսուհետ՝ Օրենսգիրք) 389-րդ հոդվածի 1-ին մասով սահմանված ապրանքները.
2) դրոշմապիտակներով դրոշմավորման ենթակա են Օրենսգրքի  390-րդ հոդվածի 1-ին մասով սահմանված ապրանքները:
3. Օրենսգրքին համապատասխան՝ ապրանքների դրոշմավորման պարտավորություն կրող անձինք ապրանքների դրոշմավորումն իրականացնում են ինքնուրույն՝ համապատասխանաբար իրենց հաշվառման վայրի հարկային տեսչությունից կամ հաշվառման մաքսատնից ձեռք բերված դրոշմանիշերը (դրոշմապիտակները) այդ ապրանքների վրա փակցնելու միջոցով:
4. Ապրանքների վրա փակցված դրոշմանիշերը (դրոշմապիտակները) պետք է համապատասխանեն հարկային և մաքսային մարմնի կողմից սահմանած տեխնիկական պահանջներին, ինչպես նաև լինեն չվնասված, ամբողջական և դրոշմավորված ապրանքի տեսակին, ենթատեսակին (նկարագրին), տարողությանը (ծավալին, քաշին կամ տվյալ ապրանքատեսակին բնորոշ չափման այլ միավորին) համապատասխանող:
5. Դրոշմանիշը (դրոշմապիտակը) պետք է փակցված լինի ապրանքի (տարայի) վրա առավել տեսանելի տեղում` վերին կամ կողային մակերեսներին, այդ թվում՝ պիտակի վրա:
6. Դրոշմանիշը (դրոշմապիտակը) պետք է փակցված լինի այնպես, որ ապահովվի ապրանքի անվանման, հայերեն մակնշման և պիտանելիության ժամկետի վերաբերյալ նշումների ընթեռնելիությունը:
7. Արգելվում է հաստատված նմուշի դրոշմանիշի (դրոշմապիտակի) վրա կատարել նշագրումներ (կնիքներով, դրոշմակնիքներով կամ այլ կերպ), դրոշմանիշերը (դրոշմապիտակները) կամ դրանց մի մասը ծածկել անթափանց թաղանթներով: Անթափանց թաղանթով ամբողջովին կամ մասնակիորեն ծածկված (դրոշմանիշի սերիան, համարը և այլ պաշտպանիչ տարրեր պարունակող մասերը) դրոշմանիշերով (դրոշմապիտակներով) դրոշմավորված ապրանքների իրացումը համարվում է չդրոշմավորված ապրանքների իրացում:
8. Վնասված, ոչ ամբողջական և (կամ) դրոշմավորման ենթակա ապրանքի տեսակին, ենթատեսակին (նկարագրին), տարողությանը (ծավալին, քաշին կամ տվյալ ապրանքատեսակին բնորոշ չափման այլ միավորին) չհամապատասխանող դրոշմանիշերով (դրոշմապիտակներով) ապրանքներ իրացնելը, ինչպես նաև սույն կարգի 5-րդ կետով սահմանված պայմանները չապահովելը համարվում են դրոշմավորման կանոնների խախտում:
9. Սույն կանոնների 4-րդ և 8-րդ կետերով սահմանված` ապրանք​ների տարողությանը վերաբերող պահանջները ԱՏԳ ԱԱ 3304, 3305, 3401 և 3402 ծածկագրերին դասվող ապրանքների համար կիրառելի չեն:
10. Դրոշմանիշերով (դրոշմապիտակներով) դրոշմավորված ապրանքների արտահանման դեպքում Օրենսգրքով սահմանված կարգով դրոշմավորման պարտավորություն կրող անձանց կողմից ներկայացվող ապրանքների մաքսային հայտարարագրում (Եվրասիական տնտեսական միության անդամ պետություններ արտահանելու դեպքում՝ տարանցման մաքսային հայտարարագրում) նշվում են դրոշմանիշերի (դրոշմապիտակների) քանակը, սերիաները, հերթական համարները (այդ թվում` միջակայքերով) և դրանց ստացման հաշիվ վավերագրի համարը և ամսաթիվը:
11. Արտահանված ապրանքների դրոշմանիշերի (դրոշմապիտակների) հաշվառման իմաստով դրոշմավորված ապրանքները համարվում են արտահանված՝ ապրանքների մաքսային հայտարարագրում (տարանցման մաքսային հայտարարագրում) և ակցիզային դրոշմանիշերի և (կամ) դրոշմապիտակների օգտագործման մասին հաշվետվության մեջ նշված ապրանքների քանակներից նվազագույնի չափով:

Հիմնավորում
«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի վերաբերյալ
1. Իրավական ակտի անհրաժեշտությունը (նպատակը). 
Նախագիծը մշակվել է ի կա​տա​​​​րումն Հա​յաս​տա​​​նի Հանրապետության վարչապետի 2017 թվականի հունվարի 19-ի թիվ 35-Ա որոշման 88-րդ կետի: Նախագծի ընդունման նպատակը ՀՀ Ազգային ժողովի կողմից 2016 թվականի հոկտեմբերի 4-ին ըն​դուն​ված` Հայաստանի Հանրապետության հարկային օրենսգրքով  (այսուհետ՝ Օրենսգիրք) սահմանված պահանջների ապա​​​​հովելն է:

2. Կարգավորման հարաբերությունների ներկա վիճակը և առկա խնդիրները.
Գործող օրենսդրությամբ սահմանված են ապրանքների ակցիզային դրոշմանիշերով և դրոշմապիտակներով դրոշմավորման 3 կարգեր (Հայաստանի Հանրապետության կառավարության 1999 թվականի հոկտեմբերի 26-ի «Հայաստանի Հանրապետություն ներմուծվող ակցիզային հարկով հարկման ենթակա որոշ ապրանքների ակցիզային նոր նմուշի դրոշմանիշերով դրոշմավորման մասին» N662, 2008 թվականի հոկտեմբերի 30-ի «Հայաստանի Հանրապետությունում արտադրվող` ակցիզային հարկով հարկման ենթակա ապրանքների ակցիզային դրոշմանիշերով դրոշմավորման մասին» N1269-Ն և 2013 թվականի մայիսի 16-ի «Առևտրի և ծառայությունների մասին» Հայաստանի Հանրապետության օրենքով պարտադիր դրոշմավորման ենթակա ապրանքների դրոշմավորման և վերադրոշմավորման կանոններ սահմանելու մասին» N562-Ն որոշումներ): Ըստ գործող որոշումների, ներմուծվող ապրանքների ակցիզային դրոշմանիշերով դրոշմավորման կանոնները տարբերվում են Հայաստանի Հանրապետությունում արտադրվող ապրանքների դրոշմավորման կանոններից, իսկ դրոշմապիտակներով դրոշմավորման կանոնները՝ ակցիզային դրոշմանիշերով դրոշմավորման կանոններից:
Օրենսգրքի 394-րդ հոդվածի 8-րդ մասով սահմանվել է, որ ապրանքների դրոշմավորման կանոնները (այդ թվում` դրոշմավորման ենթակա յուրաքանչյուր ապրանքատեսակի կամ փաթեթի կամ ցանկացած այլ ձևով տարայի վրա դրոշմավորման տեղը) սահմանում է Հայաստանի Հանրապետության կառավարությունը:
Նախագծով առաջարկվում է Հայաստանի Հանրապետությունում արտադրվող, Հայաստանի Հանրապետություն ներմուծվող դրոշմավորման ենթակա ապրանքների համար սահմանել ակցիզային դրոշմանիշերով (դրոշմապիտակներով) դրոշմավորման միատեսակ կանոններ:
Նախագծով սահմանվում են նաև դրոշմավորման ենթակա ապրանքների վրա ակցիզային դրոշմանիշերի (դրոշմապիտակների) փակցման տեղը և կանոնները:
3. Նախագծի մշակման գործընթացում ներգրավված ինստիտուտները և անձինք. 
Նա​​​խա​​​գի​ծը մշակվել է ՀՀ ԿԱ պետական եկամուտների կոմիտեի կող​մից:
4. Իրավական ակտի ընդունման արդյունքում ակնկալվող արդյունքը. 

Նախագծի ընդուն​​ման արդ​յուն​քում ակնկալվում է սահ​մանել ապրանքների դրոշմավորման կանոնները:

Տեղեկանք
«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի ընդունման առնչությամբ այլ իրավական ակտերի ընդունման անհրաժեշտության վերաբերյալ
«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի ընդուն​​ման առն​չությամբ այլ իրա​վա​կան ակ​տե​​ր ըն​դունել անհ​րա​ժեշ​տ չէ:
Տեղեկանք
«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի ընդունմամբ պետական բյուջեի եկամուտների նվազեցման կամ ծախսերի ավելացման մասին
«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի ընդուն​​մամբ պե​տական բյուջեի եկա​​մուտ​ների նվա​զե​​ցում կամ ծախ​​​սերի ավելա​ցում չի նախատեսվում:
ԱՄՓՈՓԱԹԵՐԹ

«Ապրանքների դրոշմավորման կանոնները սահմանելու մասին» ՀՀ կառավարության որոշման նախագծի վերաբերյալ ներկայացված առաջարկությունների
	Առարկության, առաջարկության հեղինակը, գրության ստացման ամսաթիվը, գրության համարը
	Առարկության, առաջարկության  բովանդակությունը
	Եզրակացություն
	Կատարված փոփոխությունները

	ՀՀ ֆինանսների նախարարություն

01.03.2017թ.

N01/2-3/3401-17
2017-03-01

	1. Առաջարկում ենք նախագծի 1-ին կետում «հաստատել» բառը փոխարինել «սահ​մա​նել» բառով:

2. ՀՀ հարկային օրենսգրքի 395-րդ հոդվածի 3-րդ մասի համաձայն, ակցիզային դրոշ​մա​նիշը և (կամ) դրոշմապիտակը պետք է հնարավորություն ընձեռի Apple iOS 6, Android 4, Windows Phone 8, ինչպես նաև համարժեք կամ առավել բարձր օպերացիոն հա​մա​կար​գե​րից որևէ մեկով աշխատող համընդհանուր օգտագործման էլեկտրոնային շար​ժա​կան սար​քի (բջջային հեռախոս, պլանշետ և այլն) միջոցով տեսանելի դարձնելու ապրանքն ար​տա​դրո​ղի կամ ներմուծողի անվանումը, հասցեն, ՀՎՀՀ-ն, ապրանքի տեսակը, ենթա​տե​սա​կը (նկա​րագիրը), ապրանքի տարողությունը (ծավալը, քաշը կամ տվյալ ապրան​քա​տե​սա​կին բնո​րոշ չափման այլ միավորը, բացառությամբ օրենսգրքի 390-րդ հոդվածով սահ​ման​ված` ԱՏԳ ԱԱ 3304, 3305, 3401 և 3402 ծածկագրերին դասվող այն ապրանքների դրոշ​մա​վոր​ման համար նախատեսված դրոշմապիտակների, որոնց համար հնարավոր չէ սահմանել հա​​մապատասխան չափման միավոր): Միաժամանակ, նախագծի 1-ին կետով հաստատվող հա​վելվածի 4-րդ և 8-րդ կետերի համաձայն`
1) ապրանքների վրա փակցված դրոշմանիշերը (դրոշմապիտակները) պետք է համա​պա​​տասխանեն հարկային և մաքսային մարմնի կողմից սահմանած տեխնիկական պահանջ​​ներին, ինչպես նաև լինեն չվնասված, ամբողջական և դրոշմավորված ապրանքի տե​սակին, ենթատեսակին (նկարագրին), տարողությանը (ծավալին, քաշին կամ տվյալ ապրանք​ատեսակին բնորոշ չափման այլ միավորին) համապատասխանող,
2) վնասված, ոչ ամբողջական և (կամ) դրոշմավորման ենթակա ապրանքի տեսակին, են​թատեսակին (նկարագրին), տարողությանը (ծավալին, քաշին կամ տվյալ ապրանքա​տե​սա​​կին բնորոշ չափման այլ միավորին) չհամապատասխանող դրոշմանիշեր (դրոշմա​պի​տակ​ներ) փակցված ապրանքներ իրացնելը, ինչպես նաև սույն կարգի 5-րդ կետով սահ​ման​ված պայմանները չապահովելը համարվում են դրոշմավորման կանոնների խախտում:
Հաշվի առնելով վերոգրյալը` առաջարկում ենք նախագծով սահմանել, որ ԱՏԳ ԱԱ 3304, 3305, 3401 և 3402 ծածկագրերին դասվող ապրանքների համար կիրառելի չեն նա​խագծի 1-ին կետով հաստատվող հավելվածի 4-րդ և 8-րդ կետերով սահմանված` ապրանք​ների տարողությանը վերաբերող պահանջները: 
	
	1. Ընդունվել է, կատարվել է համապատասխան փոփոխություն` նախագծի 1-ին կետում «հաստատել» բառը փոխարինվել է «սահ​մա​նել» բառով:
2. Ընդունվել է, լրացվել է 9-րդ կետ:



	ՀՀ տնտեսական զարգացման և ներդրումների նախարարություն 14.02.2017թ.  N05/10.2/1300-17
	Նախագծով հաստատվող հավելվածի 10-րդ և 11-րդ կետերով նախատեսվում է դրոշմավորման պարտավորություն կրող անձանց կողմից դրոշմավորված ապրանքների արտահանման դեպքում դրոշմանիշների օգտագործման մասին հաշվետվության հետ ներկայացնել նաև ապրանքների մաքսային հայտարարագրի պատճենը և վերջինիս ներկայացման դեպքում միայն դրոշմանիշներով դրոշմավորված ապրանքները համարել արտահանված:  
Առաջարկում ենք հարկ վճարողների համար ավելորդ վարչարարությունից խուսափելու նպատակով հանել մաքսային հայտարարագրի պատճենի ներկայացման պահանջը, քանի որ մաքսային մարմինը տիրապետում է արտահանման մասին անհրաժեշտ տեղեկատվությանը:
	
	Ընդունվել է, հանվել է մաքսային հայտարարագրի պատճենի ներկայացման պահանջը:

	ՀՀ արդարադատության նախարարություն

27.04.2017թ.

N01/14/6809-17
	«Իրավական ակտերի մասին» ՀՀ օրենքի 72-րդ հոդվածի 1-ին կետի 1-ին ենթակետի «բ» պարբերության համաձայն՝  իրավական ակտն ուժը կորցրած է ճանաչվում, եթե իրավական ակտով կարգավորվող  իրավահարաբերությունները կարգավորվում կամ կարգավորվելու են այլ իրավական ակտով: Այդ առումով նախագծում անհրաժեշտ է նախատեսել դրույթ, որի համաձայն ուժը կորցրած է ճանաչվելու Հայաստանի Հանրապետության կառավարության 1999 թվականի հոկտեմբերի 26-ի «Հայաստանի Հանրապետություն ներմուծվող ակցիզային հարկով հարկման ենթակա որոշ ապրանքների ակցիզային նոր նմուշի դրոշմանիշերով դրոշմավորման մասին» №662, 2008 թվականի հոկտեմբերի 30-ի «Հայաստանի Հանրապետությունում արտադրվող` ակցիզային հարկով հարկման ենթակա ապրանքների ակցիզային դրոշմանիշերով դրոշմավորման մասին» №1269-Ն և 2013 թվականի մայիսի 16-ի «Առևտրի և ծառայությունների մասին» Հայաստանի Հանրապետության օրենքով պարտադիր դրոշմավորման ենթակա ապրանքների դրոշմավորման և վերադրոշմավորման կանոններ սահմանելու մասին» №562-Ն որոշումները:
	
	ՀՀ հարկային օրենսգրքի շրջանակներում ՀՀ կառավարության բոլոր որոշումները, որոնք պետք է ճանաչվեն ուժը կորցրած, նախատեսվում է ուժը կորցրած ճանաչել մեկ իրավական ակտով:








	



